Галина СЕМЁНОВА 

«Гомась шунды» ӝужаз

Национальной библиотекаысь клублэн нырысетӥ кенешонэз ортчиз 1984-тӥ арын. Татчы люкаськылӥзы шаерысьтымы писательёс, шаерчиос. Клублэн котькудӥз пумиськонэз кыӵе ке темалы, дано лыдпуслы яке выль книгаен тодматсконлы сӥземын. Гужем шутэтскемзы бере люкаськыны ӟеч муг сюриз – Егор Загребинлэн выль книгаез потӥз.

– Удмуртиысь калык писательлы, шаерысьтымы Писательёслэн огазеясько-нэнызы кивалтӥсьлы Егор Загребинлы туэ 75 арес тырмиз. Юбилейзэ буш киын ӧз пумита. Выль уженыз, «Гомась шунды» книгаеныз, тодматскон ортчоз милям библиотекаямы 27-тӥ куарусёнэ. Та книгаын пӧртэм темаослы, шугъяськытӥсь юанъёслы сӥзем, публици​стика шӧмо ужъёс печатламын, соос пӧртэм аръёсы гожтэмын. Кылсярысь, нырысетӥ статьяез печатласькем «Комсомолец Удмуртии» газетын 1958-тӥ арын но сӥземын удмурт крезьгурчиослы: малы соос сыӵе ӧжыт, кызьы крезьгурасьёсты будэтоно. Тросэз статьяосыз 1990-тӥ аръёсы кылдэмын. Но ваньзэ уг шарая, мылкыд карисьёс выль книгаен тодматскыны но писателен кенешыны быгатозы, дорамы лыктыса, – шуэ Национальной библиотекаысь шаертодонъя но фин-угор литературая ёзэн кивалтӥсь Татьяна Николаева.

Татьяна Васильевна верамъя, октябрь толэзе ини «Вордскем шаер» клуб нош ик ӧсъёссэ усьтоз. Таяз радэ эшъёссэ люкалоз мукетыз юбиляр, тодмо удмурт кылбурчи но публицист Вениамин Ившин.

